
Freuden jaiotzaren urtemuga dela eta 


Faustino Azazeta LuisMa Iturbide 

EHU/UPV-ko psikologia irakasleak 
Jakina da Freudek asmatu zuela psikoanalisia eta asmatu egin zuela psikoanalisiarekin. Alegia, Psikoanalisia sortzearekin batera gizakiaren benetakoa igarri zuela. Baina batek baino gehiagok galdetuko du ea ba ote daukan zentzurik Freuden psikoanalisiari buruz egun aritzeak. Harrigarria badirudi ere, erantzuna baiezkoa da gure kasuan. Freuden obraren emankortasuna handia da benetan. Berak proposatu zituen hainbat hipotesi, teoria eta kontzeptu indarrean daude oraindik. 

Herri mailan non-nahi aurkitzen ditugu Freudek proposatutakoei buruzko hamaika erreferentzia (Edipoa, libidoa, defentsa mekanismoak, eta abar), askotan gaizki erabiliak badira ere. Proposamen horietan oinarrituta edo horien aurka eginez, haren aztarnak nabaritzen dira gizakiari buruzko jakintza-eremu gehienetan (Psikologian, Literaturan, Antropologian, Neurologian eta abar). Benetan, Freuden psikoanalisia gizadiaren ondare bilakatu da. Unibertsitateko irakasleok ohituta gaude geure diskurtsoa definizio ponpoxoetatik abiatzera. Guk, hemen, ez dugu horrelakorik egingo, noski. Bai, ordea, eta Freudekin berarekin ordainetan, hark proposatu zuen gai nagusietariko batez arituko gara: sexualitateaz, hain zuzen. Uste baitugu, ehun urte igaro badira ere, Freuden sexualitateari buruzko pentsaera ez dela oro har zentzu freudiarrean ulertua izan. 

Egungo ohiko zentzu arruntean, giza sexualitatea sexuari dagozkion ezaugarri fisiologiko, psikologiko edo kulturalaren multzoa litzateke; bai eta ezaugarri horiekin lotuta dagoen pertsonarteko jarduera eta jokabidea ere, atsegin sexuala lortzera (orgasmoa lortzera batez ere) bideratuta dagoena. Aldi berean, esan behar da ezen, oraindik ere, badagoela jendea zeinarentzat giza sexualitatea instintu edo sen bat besterik ez den, edo, behar primario hutsa. Sexualitateari dagokionez, desberdinak dira kontzeptu psikoanalitiko freudiarra (freudiarra diogu zeren bai baitira freudiarrak ez diren psikoanalisiak) eta kontzeptu arrunta. Psikoanalisi freudiarraren ikuspegitik sexualitatea giza jardueraren funtsa da. Funts paradoxikoa (gozatzea Ð sufritzea; «perbertsoa» Ð «normala»; erreprimitzea - sublimatzea) eta enigmatikoa (inkontziente ere baita), nahaslea eta traumatikoa batzuetan. Beraz ez da, sena bezala, egokitzailea, ez eta behar primarioa bezala, funtzionala, arras desegokitzailea eta disfuntzionala baizik. Horrek esan nahi du batetik, zentzu komunaren aurka badoa ere, sexualitatea espero ez ditugun lekuetan ere azaltzen dela (gogo-nahasteetan, erlijioan, artean, politikan, hezkuntzan eta abar), eta, bestetik, ez dela espero diren lekuetan beti azaltzen (norberagan, zenbait psikologiatan edo hainbat senar-emazterengan, esate baterako). Horrek ez du esan nahi psikoanalisi freudiarra pansexualista denik, ez baitu esaten guztia sexuala denik, baina bai esan nahi du psikoanalisi freudiarraren ikuspegi filogeniakoa (antropogenesia) zein ontogeniakoa (norbanakoaren garapena) sexualitatean oinarritzen dela, gizaki ororen gogoa eragiten duen eragile dinamizatzaile nagusia sexualitatea dela proposatzen baitu. Dena den, hori guztia zuzen ulertzeko derrigorrezkoa da psikoanalisiaren hainbat kontzeptu eta teoria ezagutzea, inkontzientea, haur-sexualitatea eta sexuirrika batez ere. Agian, egunkari honek aukera eskainiko digu beste batean horietaz aritzeko. 

1881: Medikuntza ikasketak bukatu zituen Vienako unibertsitatean. Neurologian espezializatu zen. 

1885: Beka batekin Parisera joan zen, Jean Martin Charcot psikiatrarekin hipnosiaren teknika ikastera. 

1886: Hipnosiaren bidez buruko eritasunak osatzeko kontsulta pribatua zabaldu zuen Vienan. 

1895: Hipnositik urrundu eta teoria berri bat sortu zuen, aski zabala. Psikoanalisia deitu zuen. 

1899: Die Traumdeutung (Ametsen interpretazioa) liburua argitaratu zuen. Obra gorena da askorentzat. 

1902: Freuden inguruan talde bat biltzen hasi zen. Asteazkenetako elkartea deitu zuten aurrena, eta, 1910ean, Nazioarteko Psikoanalisi Elkartea. 

